Persverklaring oor Kerkbode en pornografie

Ek het kennis geneem van ’n e-pos-veldtog waarin Kerkbode daarvan beskuldig word dat hy “die pad byster is en dat die leierskap niks daaraan doen nie”. Lesers word aangemoedig om ’n uitdruk van die e-pos in kollektebordjies te plaas en om oor die saak te bid, want “God se eer is op die spel”.

Die anonieme outeur van die oorspronklike e-pos skryf Kerkbode keur pornografie goed en verneder vroue deur die inhoud wat hy op sy webwerf (www.kerkbode.co.za) plaas. Twee “bewyse” word vir hierdie bewering aangebied:

· Daar is ’n deurklik op die Kerkbode-webwerf na Griffel Media, “uitgewer van die pornografiese joernaal-publikasie, Pomp”.
· Kerkbode se “Multimedia in beeld”-argief (www.kerkbode.co.za/InBeeld.asp) bied ’n deurgang na pornografiese video’s.

Ek bied graag perspektief op die bewerings:

· Die deurklik na die Griffel Media-webwerf (http://www.griffel.co.za/) is ’n betaalde advertensie. Pomp is slegs een van Griffel Media se publikasies en is nie ’n pornografiese publikasie nie. 
· Indien die internet-gebruiker op LIG op tienerseksualiteit in die “Multimedia in beeld”-argief op die Kerkbode-webwerf klik, word hy na ’n You Tube-skakel geneem waar daar ’n promosie-video van dié DVD geplaas is. LIG op tienerseksualiteit is vervaardig deur Bybel-Media met die doel om met tieners oor seksualiteit en verstandige keuses te praat. Omdat die video oor seksvoorligting gaan, en “seks” een van die sleutelwoorde in die titel is, verskyn daar outomaties skakels na ander seksgerigte video’s langs die Bybel-Media-video op You Tube. Dit is 'n You Tube-funksie wat vir alle materiaal geld wat daar geplaas word. Nóg Kerkbode nóg Bybel-Media het enige beheer oor hierdie video’s of skakels. (’n Mens sou dit kon vergelyk met die tydskrifrak in ’n boekwinkel waar dit kan gebeur dat ’n pornografiese tydskrif langs ’n Christelike tydskrif op die rak staan. Die uitgewer van die Christelike tydskrif kan nie kies watter tydskrif langs sy tydskrif op die rak geplaas word nie.)

Kerkbode keur dus op geen manier pornografie goed nie.

Indien jy deelgeneem het aan die e-pos-veldtog waarin Kerkbode van die ondersteuning van pornografie beskuldig is, sal ek dit waardeer as jy sal help om hierdie onjuiste perspektief reg te stel deur ook hierdie e-pos na jou e-pos-adreslys te stuur. Baie dankie!
- Adri-Louise van Renen (Departementshoof: Tydskriftemaatskappy)

